Кыдзи Комиын отсалӧны сӧвмӧдны коми кыв да коми войтырлысь культура

Коми Республикаса Веськӧдлан котыр пуктӧ ыджыд пай коми кыв, коми войтырлысь культура видзӧмӧ да сӧвмӧдӧмӧ.
2023 воын Коми Республикаса Юралысь Владимир Уйбалӧн индӧдӧн урчитӧма Коми кыв да гижӧд лун. Тайӧ гажсӧ кутасны пасйыны быд во ода-кора тӧлысьлӧн быд коймӧд вежалунӧ.
Комиын уджалӧны Этнокультурнӧя велӧдӧмсӧ сӧвмӧдан да Школаӧдз велӧдӧмын национальнӧй мытшӧдъяс туялан лабораторияяс, Канму нимсянь вуджӧдчан бюро, Финн-йӧгра кывъяслы информатика отсӧг кузя регионкостса лаборатория. П. Сорокин нима Сыктывкарса канму университетын эм коми филология, финно-угроведение да регионоведение кафедра.
Республикаын культурнӧй олӧмыс оз вермы лоны Вужвойтырлӧн шылада-драмаа театртӧг. Коми Республикаса Веськӧдлан котыр разис уна вося мытшӧд: театрлы ньӧбӧма жыръяс да дзоньталӧма найӧс.
Коми войтырлысь озырлунсӧ туялӧм могысь лӧсьӧдӧма наука подув. РНА УрЮ Коми наука шӧринлӧн Кыв, литература да история институт туялӧ коми да Россиялӧн Рытыв-Войвылын да Урал бердын олысь мукӧд финн-угор войтырлысь кыв, фольклор да история.
2005 восянь республикаын быдӧн вермӧ дон мынтытӧг велӧдны коми кыв курсъяс вылын. Ӧні курсъяссӧ помалӧ 100 гӧгӧр морт. Найӧ велӧдчӧны кык уджтас серти: «Коми кыв велӧдны заводитысьяслы» да «Коми кыв водзӧ велӧдысьяслы».
Канму нимсянь вуджӧдчан бюро отсӧгӧн комиӧн йӧзӧдӧны канму власьт органъяслысь актъяс, нуӧдӧны республикалӧн официальнӧй порталлысь коми кывъя версия.
Комиын челядьӧс видзанінъясын да школаясын 300 сайӧ коми кыв да литература велӧдысь да 260 сайӧ кагульнича. Найӧ велӧдӧны челядьӧс коми кывйӧ «Чужан кыв да чужан кыв вылын литературнӧя лыддьысьӧм», «Чужан кыв да чужан кыв вылын литература» предмет нырвизьясын.
«Коми войтыр» ӧтмунӧмлӧн водзмӧстчӧмӧн 2023 восянь Коми Республикаса национальнӧй политика министерство пыртіс «Медбур сиктса школа» республиканскӧй конкурсӧ «Чужан коми кыв вӧсна тӧждысьысь школа» нимпас.
Комиӧн лӧсьӧдӧны гажъяс кежлӧ мичмӧданторъяс, баннеръяс вылын социальнӧй реклама. 2019 восянь Сыктывкарын кар кузя да кар бердын ветлысь автобусъясын сувтланінъяссӧ юӧртӧны рочӧн да комиӧн. Регыд татшӧм выльторйыс лоӧ и Печораын. Мунӧ уджыс и сы боксянь, медым коми кывйыс кутіс юргыны  аэропортъясын да кӧрт туй вокзалъясын.
Таво Россияса Банк медводдзаысь лӧсьӧдіс финансӧвӧй тӧдӧмлун йылысь коми аудиороликъяс. «Магнит» да «Пятёрочка» вузасянінъясын юӧрсӧ гижӧма кык кыв вылын.
Коми кыв ёна сӧвмӧ и культураын. Комиын – 70 сайӧ фольклорнӧй самодеятельнӧй котыр. Лӧсьӧдӧма «Асъя кыа», «Парма», «Зарни Ёль», «Тагъя сур», «Коми сьылан», «Пелысь мольяс» ансамбльяс.
Таво республика пасйис коми печатьлы 105 во. Ыджыд конкуренция вылӧ видзӧдтӧг коми кывъя став газет-журналыс петӧ водзӧ.
Кыв йылысь ёна сёрнитӧны «Коми войтыр», «Изьватас», «Коми Республикаса вужвойтыр аньяс» ӧтмунӧмъяслӧн съездъяс, конференцияяс,  гӧгрӧс пызанъяс дырйи.
Коми том войтыр тшӧтш ёна зільӧ тайӧ нырвизьын: пӧртӧны олӧмӧ зэв тӧдчана шылада проектъяс, снимайтӧны коми стендап, уна сикас шоу, кывкутӧмӧн быдтӧны челядьӧс да велӧдӧны найӧс коми кывйӧ. 2022 воын Коми том войтырлӧн «МИ» котыр медводдзаысь нуӧдіс «Блогеръяслысь школа», кӧні велӧдісны лӧсьӧдны комиӧн да рочӧн медиаконтент. Таво школаыс водзӧ нуӧдӧ ассьыс уджсӧ.

